Vedtekter for Vikedal Utvikling BA
1. Laget

Vikedal Utvikling BA er eit samvirke med vekslande kapital og medlemstal. For laget sin kapital hefter medlemmene berre for andelsinnskotet.  Selskapet skal ha kontoradresse Vikedal i Vindafjord. 

2. Føremål  

Vikedal Utvikling BA skal vere eit lag for samordning av private og allmenne interesser, og skal arbeide for utvikling av kulturaktivitetar, tilrettelegging for reiseliv og etablering av fleire arbeidsplassar. 

3. Medlemskap

Firma, organisasjonar og enkeltpersonar kan vere medlemmer. Styret vil etter søknad godkjenna nye medlemmer. 

Medlemmene har rett og plikt til å ta imot tillitsverv, og dei pliktar å følgje vedtekter og retningsliner for drift av laget.  

Medlemskapen kan seiast opp med tre månaders skriftleg varsel. Melder eit medlem seg ut av laget, kan årsmøtet vedta om andelsinnskotet heilt eller delvis vert utbetalt, men medlemmet har ikkje rett til å ta del i verdiskapninga i laget. 

4. Andelskapital 

Kvart medlem teiknar minst ein andel på kr 5000. Andelane innbetalast på laget sin bankkonto. Styret fører protokoll over medlemmer og andelar, og skriv ut andelsbevis. 

Andelane er personlege og kan ikkje overdragast utan samtykkje frå styret, med mindre det er i samband med overdraging av eigedom. Eit eventuelt overskot kan utbetalast per andel. 

5. Styringsorgan 

Laget sine styringsorgan er: 

· årsmøtet 

· styret 

· dagleg leiar 

6. Årsmøtet 

Årsmøtet er laget sin øvste myndighet. Det skal årleg haldast årsmøte innan utgangen av februar månad. 

Det skal kallast inn til årsmøte med skriftleg innkalling til andelseigarane minst 14 dagar på førehand. Med innkallinga skal sakliste, rekneskap, budsjett og valnemnda si innstilling vere med. 

Rett til å møta på årsmøtet har styret og alle medlemmer. Kvart medlem har ei stemme.  

Årsmøtet skal handsama følgjande saker: 

1. Godkjenning av innkalling og sakliste. 

2. Val av ordstyrar, referent og to til å underskriva protokollen saman med ordstyrar. 

3. Årsmelding

4. Rekneskap og budsjett. 

5. Disponering av overskot eller dekning av underskot i høve til fastsett balanse. 

6. Fastsetjing av arbeidsplan for komande år. 

7. Innkomne saker. 

8. Val av: 

· Leiar for eitt år.

· To styremedlemmer for to år, og første året to styremedlemmer for eitt år.

· Første, andre og tredje varamedlem for eitt år.

· Revisor

· Valnemnd med tre rullerande medlemmer

Styret skal kalle inn til ekstraordinært årsmøte når fleirtalet i styret eller 30 % av andelseigarane krev det, eller dersom det ligg føre skriftleg krav om det frå revisor Ekstraordinært årsmøte kan ikkje haldast før 1 månad etter ordinært årsmøte. 

7. Styret
Laget blir leia av eit styre på fem medlemmer. 

Styret har ansvar for følgjande: 

· Syta for at drifta av laget held seg innanfor vedtektene. 

· Førebu årsmøtet, og gjennomføre medlemsmøte når det trengs. 

· Prioritere arbeidsoppgåver som skal inn i års- og handlingsplan. 

· Utarbeide budsjett. 

· Leggje årsmelding og revidert rekneskap for siste kalenderår fram for årsmøtet. 

· Tilsetje dagleg leiar og om nødvending føreta andre tilsetjingar. 

· Fastsetje løn og syte for at stillingsinstruksar vert utarbeidde. 

· Oppnemne utval for særskilde prosjekt og/eller fagområde. 

8. Forplikting av selskapet
Vikedal Utvikling BA er forplikta når styreleiar saman med eitt av styremedlemmene har underskrive. Styret kan gi prokura. 

9. Vedtektsendringar

Framlegg til endring av vedtektene skal leggjast skriftleg fram for styret. Vedtektsendringane krev 2/3 fleirtal på årsmøtet. 

10. Oppløysing
Forslag om oppløysing av laget må framsetjast minst ein månad før innkallinga til årsmøtet. 

Vedtak om oppløysing av Vikedal Utvikling BA krev 2/3 fleirtal i årsmøtet ( ordinært eller ekstraordinært). 

Dersom det vert vedteke at laget skal oppløysast, skal dei midlane som er til rådvelde  etter at kreditorane har fått dekt sitt krav, fordelast på andelane. 

11. Voldgift

Tvist mellom medlemmene eller mellom eitt medlem og laget skal ein prøva å løyse gjennom forhandlingar. Fører ikkje dette fram vert saka løyst med bindande verknad av ein volgiftsrett på 3 personar. Av desse vel partane eitt medlem kvar. Den siste medlemmet vert oppnemnd av Karmsund Tingrett. 

Vikedal, 20. april 2006 

